
TAO TEH KING.









boleh djoega dipandang sabagi loekisan sabenernja, sebab ada banjak orang-orang soetji jang bertapa dalem oetan rimba jang soenji dan penoeh binatang boeas tida perna diganggoe atawa dibinasaken. Malah dalem Agama Kristen poen ada diloekisken satoe kapertjaja'an, jang di doenia nanti bakal terdapet satoe djeman dari kaselametan jang dinamain millenium, pada waktoe mana manoesia, jang soedah soetji, bisa hidoep bergaoelan dengen segala binatang boeas zonder diganggoe, dan malah singa-singa tida terkem itoe anak-anak domba jang memaen di sampingnja. Maka apa jang Lao Tze loekisken, hal saorang jang soedah terlipoet oleh Tao dan hidoep seperti baji aken terbebas dari ganggoeannja segala matjem binatang djahat jang berbahaja, itoe poen boleh dipandang sabagi hal jang sasoenggoehnja bisa terdjadi, kerna antara orang-orang jang belon soetji batinnja poen ada terdapet djoega jang bisa djinekin oeler berbisa, adjar binatang-binatang boeas aken toeroet segala prentahnja, dan sabaginja lagi. (Ajat 1 dan 2).

Hal anak baji poenja pegangan ada keras, dan bisa menangis antero hari zonder djadi serak, itoe poen ada hal sawadjarnja, kerna dalem toeboehnja anak baji ada tersedia bibit kakoeatan dan djoega nafsoe besar, tapi tida sengadja digoenaken, hanja terkadang dikaloearken zonder merasa, hingga tida bertentangan dengen sifatnya Natuur. Dan saorang jang mendjalanken Tao, jang berlakoe seperti baji, maski sikepnja lemah lemboet, selaloe ada oendjoek katetepan hati aken hidoep menoeroet Tao, dari mana ia tida bisa kena diboedjoek atawa diandjoerin aken menjimpang. Begitoelah di dalem kalemahannja ada terdapet djoega kakoeatan besar jang tida

